
崇德報功國之大典自古兵爭忠臣烈士以身殉國英風

義氣雖死猶生予與陳友諒戰于鄱陽湖將臣韓成等效

忠死敵昭然可數朕念之不忘其議所以崇報于是中書

省以死事之臣丁普郎等三十六人列進封贈勲爵有差

以韓成爲首功追封高陽郡侯建祠于康郎山設像其中

成位第一命有司歲時祭之錄成子觀爲散騎舍人　復

命建忠臣祠于南昌以祠平章趙德勝知府葉琛千户張

子明等死事之臣凡十有四人

五月　上第六子生

八月士誠使其弟士信面數達識帖睦邇罪失勒令自陳

老疾避位去脇將佐爲言江浙丞相非士信不可卽逼取

符印士信自爲丞相又脇普花帖木兒爲請王爵普花帖

木兒不從卽遣使至紹興逼取其印普花帖木兒封其印

置庫中曰我印不可得又脇之登舟曰我可死不可辱也

從容沐浴更衣賦詩與妻子訣仰藥死達識帖睦邇聞之

曰大夫且死吾生何爲亦仰藥死士誠遂專有江浙

九月命徐達及楊璟等帥師進取江陵次于沙市姜𤤴等

以城降達遣唐勝宗分兵取長沙下沅陵醴陵傅友德取

夷陵○上痛念起兵以來諸將死事者多追封胡大海越

國公趙德勝梁國公張德勝蔡國公耿再成高陽郡公兪

--

廷玉河閒郡公桑世傑永義侯花雲東丘郡侯又封張子

明爲忠節侯

十月　上念廖永安陷于張士誠守義不屈遥授光祿大

夫柱國江淮行省平章事楚國公○設起居注二員以宋

濓魏觀爲之日侍左右記言動○時僞漢將熊天瑞尙竊

據贑州　上以手書諭鄧愈曰熊天瑞龍鳳八年已請降

受賞賜今背違初言輕擾地方理宜討罪安靖人民以愈

總兵往討旣而復命常遇春總兵陸仲亨爲副討之愈與

遇春等合兵平臨江之沙杭麻嶺十洞牛陂山寨遂進攻

贑州圍之未下　上命中書左司郎中汪廣洋往參謀遇

春軍事諭之曰汝至贑州城未下可與遇春等言熊天瑞

困處孤城猶籠禽阱獸豈能逃逸但恐破賊之日殺傷固

多要以保全生民爲心一則可爲國家用二則可爲未附

者勸且如漢將鄧禹不妄誅殺得享高爵子孫昌盛此可

爲法向者鄱陽湖之戰陳友諒旣敗生降其兵至今爲我

用縱有逃歸者亦我之民我前克湖廣禁軍士毋入城故

能全一郡之民苟得郡無民何益廣洋至贑見遇春傳上

命時天瑞拒守益堅遇春乃濬濠立栅以圍之○十二月

傅友德將兵克衡州元守將左丞鄧祖勝棄城走永州

乙巳〈元至正二十五年　夏天統三年宋龍鳳十一年〉













[image: ]

[image: ]

取自“https://zh.wikisource.org/w/index.php?title=Page:四庫禁燬書叢刊_史部_第01冊.pdf/47&oldid=1387195”


				
			

			
			

		
		
		  
  	
  		 
 
  		
  				最后编辑于2018年3月21日 (星期三) 08:01
  		
  		 
 
  	

  
	
			
			
	    语言

	    
	        

	        

	        此页面在其他语言不可用。

	    
	
	[image: Wikisource]



				 此页面最后编辑于2018年3月21日 (星期三) 08:01。
	除非另有声明，本网站内容采用CC BY-SA 4.0授权。



				隐私政策
	关于维基文库
	免责声明
	行为准则
	开发者
	统计
	Cookie声明
	使用条款
	桌面版



			

		
			








